
1. Ընթացիկ իրավիճակը և իրավական ակտի ընդունման անհրաժեշտությունը․ 
ՀՀ քաղաքաշինության կոմիտեի (այսուհետ՝ Կոմիտե) պատվիրատվությամբ իրականացվող մի շարք կապիտալ շինարարական ծրագրերի մասով կապալառուների հետ կնքված պայմանագրերով նախատեսված աշխատանքների կատարման օրացուցային գրաֆիկի ժամկետները լրացել են և չկատարված ծավալների նկատմամբ յուրաքանչյուր օրվա համար ներկայումս հաշվարկվում են տույժեր, որոնց գումարը որոշ դեպքերում մոտենում են, իսկ երբեմն՝ գերազանցում ընթացիկ կատարողական ակտի գումարի չափը և կապալառուներին դնում ֆինանսական ծանր վիճակում՝ հետագա աշխատանքները շարունակելու շահագրգռվածության թուլացման բացասական հետևանքներով։
[bookmark: _GoBack]Շինարարական աշխատանքների պայմանագրային մեկնարկը տրված է եղել հիմնականում 2020-2021 թվականներին: Իրականացված ուսումնասիրությունները ցույց են տվել, որ շահագործման հանձնելու ժամկետների խախտումը պայմանավորված է եղել ինչպես շինարարական կազմակերպությունների գործողությունների կամ անգործության հանգամանքով, այնպես էլ կողմերի կամքից անկախ գործոնների ազդեցության պայմաններում: Անհրաժեշտ է նշել, որ շինարարական կազմակերպությունների գործողությունների կամ անգործության հետևանքով առաջացած ժամկետային խախտումների դիմաց պատվիրատուի կողմից արդեն իսկ հաշվարկվել և գանձվել են պայմանագրերով նախատեսված տույժերը: Ինչ վերաբերում է կողմերի կամքից անկախ գործոններին, ապա դրանք առավելապես հանգում են հետևյալ դեպքերին.
1) կառուցվող օբյեկտների նախագծային ոչ ամբողջական լուծումների պատճառով, որոնք ի հայտ են եկել պատվիրատուի, կապալառու կազմակերպության և տեխնիկական հսկողություն իրականացնող կազմակերպության ներկայացուցիչների կողմից իրականացված համատեղ աշխատանքի արդյունքում: Այդ պայմաններում, լրամշակված նախագծա-նախահաշվային փաստաթղթերի ձեռքբերումը, դրանց փորձաքննությունը պահանջել են լրացուցիչ ժամանակ, որի ընթացքում շինարարական աշխատանքներ չեն իրականացվել,
2) Մատակարար կազմակերպությունների կողմից (էլեկտրամատակարարում, գազամատակարարում, ջրամատակարարում) իրենց իրավասությունների տիրույթում գտնվող հարցերի շուրջ անհրաժեշտ թույլատվական փաստաթղթերի ուշ տրամադրման, անհրաժեշտ գործողությունների (ենթակառուցվածքների ապամոնտաժում) ուշ կատարման հանգամանքներով, ինչի հետևանքով աշխատանքների կատարումը դարձել է անհնարին,  
3) 2024 թվականի մայիս ամսին Լոռու և Տավուշի մարզերում տեղացած հորդառատ անձրևների հետևանքով, որի ժամանակ և դրա հետևանքների վերացման ժամանակահատվածում շինարարական աշխատանքները նշված մարզերում դադարեցվել են: 

Ստեղծված իրավիճակում 2024 թվականի հուլիսի 11-ից սկսած թվով 38 շինարարական օբյեկտի մասով ընդհանուր թվով 33 պայմանագրերի շրջանակներում թվով 18 կապալառուի կողմից գրություններ են ներկայացվել Կոմիտե, որոնցով պարտավորվել են ամբողջությամբ ավարտել պայմանագրի մնացորդային աշխատանքներն՝ իրենց իսկ կողմից առաջարկվող կատարման իրատեսական ժամկետներում։
Հարկ է նշել, որ նշված 38 օբյեկտի պայմանագրային ընդհանուր գինը կազմում է մոտ 24,7 մլրդ․ դրամ, որը ներկայումս կատարվել է շուրջ 52,4%-ով՝ չիրացված մնացորդը կազմելով՝ մոտ 12,0 մլրդ․ դրամ։
Հաշվի առնելով, որ ստեղծված իրավիճակում առաջնային է համարվում պետական կապիտալ շինարարական ծրագրերի հնարավորինս արագ ավարտելուն ուղղված գործուն քայլերի ձեռնարկելը, այս կապակցությամբ խնդիրը աշխատանքային կարգով քննարկվել է տարբեր ձևաչափերով, Կոմիտեում հավաքական հանդիպում է կազմակերպվել կապալառուների ներկայացուցիչների հետ, առաջարկված իրատեսական ժամկետները Կոմիտեի մասնագետները գնահատել են ողջամիտ և տվյալ դեպքում կիրառելի է համարվել ՀՀ կառավարության 2017 թվականի մայիսի 4-ի N 526-Ն որոշմամբ հաստատված գնումների գործընթացի կազմակերպման կարգի 57-րդ և 57.1 կետերը։
Այս կապակցությամբ հաշվարկված տույժերի զիջման նպատակով մշակվել է  ՀՀ կառավարության որոշման սույն նախագիծը:

2. Առաջարկվող կարգավորումների բնույթը        
Հաշվի առնելով վերոգրյալը՝ Նախագծով առաջարկվում է թույլատրել Կոմիտեին կապիտալ շինարարական աշխատանքների կատարման մի շարք պայմանագրերով նախատեսված աշխատանքների կատարման օրացուցային գրաֆիկի ժամկետները խախտելու համար կապալառուների նկատմամբ հաշվարկվող տույժերի ՀՀ պետական բյուջե գանձումը հետաձգել և զիջել այն պայմանով, եթե կապալառուն պայմանագրով սահմանված աշխատանքների կատարման ամբողջ ծավալն իրացրել է իր իսկ կողմից իրատեսական համարվող ավարտի ժամկետում։ 
Պայմանագրով նախատեսված է, որ տույժերը հաշվարկվում և հաշվանցվում են կատարողական ակտի դիմաց կապալառուին վճարվող գումարների հետ, ուստի նախագծով առաջարկվում է հաշվարկվող տույժերը պակասեցնել կատարողականից, սակայն մինչև սահմանված իրատեսական ժամկետի լրանալը չգանձել հօգուտ ՀՀ պետական բյուջեի, որից հետո կապալառուի կողմից ժամկետը պահպանվելու դեպքում կուտակված գումարը կվերադարձվի նրան, հակառակ դեպքում այն կուղղվի ՀՀ պետական բյուջե։
Նախագծով առաջարկվում է նաև կապալառուներին հնարավորություն տալ մինչև իրատեսական ժամկետի ավարտը ստանալ տույժի կատարողականից պակասեցվող գումարը, եթե նրանք կներկայացնեն համապատասխան բանկային երաշխիք։

3. Նախագծի մշակման գործընթացում ներգրավված ինստիտուտները և անձինք 
Իրավական ակտի նախագիծը մշակվել է ՀՀ քաղաքաշինության կոմիտեի կողմից:

4. Ակնկալվող արդյունքը
Ներկայացված որոշման Նախագծի ընդունման արդյունքում կապալառուների մոտ լրացուցիչ խթան կառաջանա աշխատանքների կատարման տեմպերը մեծացնելու և պետության պատվիրատվությամբ իրականացվող դպրոցաշինական և այլ կապիտալ շինարարական ծրագրերն ավարտին հասցնելու համար։

5. Նախագծի ընդունման առնչությամբ պետական կամ տեղական ինքնակառավարման մարմինների բյուջեներում ծախսերի և եկամուտների ավելացումների կամ նվազեցումների վերաբերյալ 
Նախագիծը 2024 թվականի պետական բյուջեում լրացուցիչ ֆինանսական միջոցների անհրաժեշտություն չի առաջացնում։ 

6. «Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ» 
Նախագիծն  անմիջապես բխում է ՀՀ կառավարության 2021-2026թթ․ ծրագրի «Քաղաքաշինության կոմիտե» բաժնի 18-րդ՝ «Վարչական, առողջապահական, մարզական, մշակութային և հանրակրթական նշանակության օբյեկտների շենքային պայմանների բարելավում» նպատակից։



